
Hukut Xiluy Spat Papak

Wada mhugqil ni hmnici malax mnan ka bubu nami o hmrinas kingal
hngkwasan da. Ya hmuya binaw mdka ida ga kmlawa siyaw nami ka
hiya na.

Lala bi hnciyan na ka qngqaya o mdka saw meudus kana dni nigan
hngak daha ida ga Imglug ni dmsdas brah dowriq mu.

Mnhdu gmeepah malax ku paah ptasan siida, ida ku mtgihat balay
mhraw musa sapah rudan mu. Mdka ku saw empgiying manu. Hana mu
rwahan ka rhngun tdruy siida, kingal hnang “Klax... Klax...”saw ga
phnang. Mdka saw hukut xiluy spat papak ga knhuway balay mknsulus
dxgal gpras. Saw bi mnrhrah. Saw bi rmimu gsahur mu uri. Tgaan mu
psiyaq balay. Hmkraw ku gmita ni pslawa. Ana ku asi taga, ida mu ini
hlai ka hnyigan bubu mu. Siida uri do emptngdngux ku bi Imingis.

Mnda pkrut iril bqlit ka bubu mu. Iyux na pkmalu ka lugih endaan
na pkrut o rmngaw hyaan ka msapuh nii asi ka dmuuy hukut xiluy
bhgay spat papak msa. Kika mtduwa mknhuway bi mksa msa. Bubu mu
o iyux na slikaw ka kksa na,tgliing mnan nii saw gigit bi dmuuy hukut
xiluy kingal papak. Dha baga tduwa maamalu bi sdahar ka hukut xiluy
spat papak nii. Kana hnjilan hiyi o tduwa mseasug bi kngkingal papak.
Dha bqlit uri o kika ini sqii bi empix ni psbilaq npanan na hnjilan hiyi
uri da. Mslhkah ni mllngug bi snluan ni djiyun. Tnna daha snpgan
khnun ka npaan na ka kngkingal papak uri da. Saw ini tduwa mksa ka
sjiqun o smkuxul bi dmuuy saw ni qngqaya, aji uri o saw mnda paru
mnarux hana smluhay mksa duri siida.

Lnglungan na hiya o ida empdka iril bqlit empkmalu bi knrtan na
ka narat bqlit nii msa. Manu mgleepung bi rima hngkwasan jiyax o
mnda mntru pkrut ka bubu mu. Pxal pxal o wada mgsmay bi ka
knrmunan na. Pxal pxal uri o ini pstuq qrquran ni seisan ka bqlit na uri
da. Dha ka pspuhan endaan na mssriyux psapuh. Bitaq bi nhdaan siida
ida ini pkmalu ka narat bqlit na. Pnaah hi siida do smnegul hyaan ka
ukut spat papak ni da. Ana musa ana inu ida saw tasil hnyugan na siyaw
ka qnggaya nii. Ana paapa tdruy mmowsa gaing, pixan na ka bilaq



mqurug bungu do slikaw bi tmkmu ka hiya da. Psaun na kulu bukuy
tdruy dni, malu bi seadas kida.

Ini nami qgjii smtug ka knlala pusu kari nami. Pprngaw nami siida
mdka ku nii tguhuy pprngaw Iqlupung . Mslhkah ni msblaiq bi ka
Inglungan mu. Tkpiyung bi gnbhang ka hiya nii “han! han!”’sun kuna
hmghaw smiyuk. Sdudug ku na, sqrasan ku na ni sggealu ku na uri.
Jiyax jiyax uri do ida mu tgaun balay ka jiyax aalix mu paah qnpahan.
Kika tduwa ku msmuxul bi empprngaw hiyaan. Tai saw mqraqil uuda
ka pprngagan nami do, asi nami tguhuy mdka ttrusuq kihan. Tai
mtucing ka rusuq dowriq nami ni ttqita nami siida, knkana qnaqih kuxul
mu o asi lu maungat ni meelih uri da.

Mkskadang ka bubu mu. Empusal dha ka hngkawas na do klka
mstrung daha tama mu. Brah na han o ida mniq kska dgiyaq kihan.
Wana lqlaqi tgbilaq ptasan ka pnatas na. Smtug kari Klmukan siida o aji
leexan b1 ka rrngaw na. Tai pen kari Nihung ni kari Truku do tkleexan
bi kida. Laqi ku siida, luhay mu gbhangan ka bubu mu pen Kari Nihung
ni empprngaw daha seejiq Klmukan. Qnbahang mu ka yaku o asi mu bi
snhyii ka knkla na. Empprngaw kari Truku do kisa balay bi mnrhrah sun
kida. Tai nami mmkan nhapuy, aji uri o nigan paru uuda ni sqrasan nami
siida, ida bubu mu ka emplealay dmurun. Kari na Truku o mdka saw
tmpung gsilung ida ga teetung embbraw. Ana ima o qulung qnbahang
dnurun na do asi tgseesu ka dhiya uri da.

Tama mu o musa kmsadu ngangut ni mkbbuyu ka hiya. Kika tduwa
pnnais bi qtaan ni ngngalun ka plpila djiyun sapah. Yasa pnegalang o asi
ka kingal hngkawasan mndha qmburung ni wana tru bi libu knlbangan
ka dxgal pnhuma uri o aji bi tduwa sdanga Igian kiya. Manu tama mu o
duma gmbubu mkray ni mkhabuk lubuy gnggaya. Lukus na o seedal
bhgay Imu gpras aji uri o embrhibung mdamay buraw xiluy gbulit. Ska
rabi siida kika Imulus euwit ni miyah sapah. Duma uri o mapa towkan
msdlut dara smsamat nii, qduun na mkkarang ka ddgiyaq. Thngayan
knrxan kana ka hiyi. Mkkaraw truma mkkaraw baraw ni ana manu
klaun na gmeepapdudul mnan. Aji uri o asi ta si bubu rudux ka hiya. Ida
snegul hiyan ka gqpuring wawa rdrudux. h ka hiya. Mslikaw ni tmbhring
mkbbuyu. Ini eniq sapah ka tama mu siida,ida bubu ka em.

Rima laqi snaw ni tru laqi kuyuh ka sapah mu. Empcisa saw nii
Iglagi mndka wawa kacing mhumut tmalang ni qmtmaq qmqah o aji bi

msleexan kiya. Ida bi mdka sapah nnigan na sbiyaw, ida bi iyux na
empkudus kska mkkuru bi kndsan,bubu mu o sbgay na mnan
kngkingal uuda. “Snaw o empdayaw qnpahan kiya. Kuyuh do mmkay
kska sapah kida.”msa. Ana saw kiya o ida ini pndka ka brax laqi ni brax
rudan. Manu saw kiya do bubu mu ka empgasut kana gqnpahan ni
ruwan sapah da. Duma o psdudul kacing ni gmrak sakur emppduyung,
duma o mhaqul lubuy puji thngayan trabus, sqmu, bunga, ni buwax
payay. Aji uri o hana mnhdu tnlaqi siida asi lu tmbqlit kska slaq ni
gmqumi mabal spriq. Saw nii ka bubu mu mkrbuk bi ka kndsan na, quri
saw mgdurug siida mtduwa bi msbaang babaw srakaw o ini na bi dhqi
Imnglung hiya kiya.

Wada psmrata ka tama mu. Bubu mu nanak ka mniq sapah da. Kiya
ni plwanan baki mu ka hiya nii, asi iyah daya dmayaw knan han sun na.
Ungat samaw ni ungat nghak hbhuk ka kska dgiyaq. Kana ana manu o
asi ka mnda dha baga psramal kana. Bubul gsiya, tmahu, phapuy, mahu
ni hmalig lukus, gmgmhak, tmukuy, tgaaw saw msqriqu ni smjiyax bi
kana. Manu saw kiya nii, kska dgiyaq o asi ka lala hari seejiq ka
emppdayaw. Kingal seejiq o ngalan dha seejiq sduuy uri da.

Nigan pxal, sqrak mu dha baga ka sawayi mu snaw. Mataru idas ka
pncingan na da. Mmowsa nami miying bubu mu. Ga gnpahan mabal
trabus ka hiya. Ida bi muuray ka swayi mu snaw da. Ini pstuq mngapar
Imingis. Ungat mu bi ixan siida, [ Wana dsun ta kikig bubu kika aji
plingis ka laqi nii ] msa ku Imnglung. Nii mring kana ka hiyi mu. Dha
qatar ma kingal gatar ka tmnalang mu. Msisuy kana ka dha baga mu.
Shngiyan ppkran kana ka dha gagay mu uri. Tai mu gtaan ka swayi mu
snaw mqgqaras bi gmqung biyuq unuh bubu dni,asi ksa has ka lhbun mu
uri da. Asi ku lu mshshas ni msrqraq siyaw bubu mu ka yaku da.
Klaun mu balay meudus siida ka bubu baki mu han. Ini tduwa
mksa ka hiya ni 1da tluung srakaw kdjiyax. Ana manu o ida bubu mu ka
kmlawa hyaan. Ngalan na saw bubu na nanak dmanga ni kmsbubu.
Mgrinut ni mkrbuk bi ka jiyax siida, ana ya cipiq bi hngkwasan nami
ka yami Iglaqi o bitaq sayang ida nami psaun balay kska Inglungan
kiya.
Yaa mnda mnpiya psapuh pkrut ka bubu mu o ini mu klai uri da.
Paah babaw pungu bitaq snsaku na o rngiyan bbaraw ni llabang bi ariq.
Mdka aji pungu qtaan uri da. Qulung ku gmita pxal o mskluwi ku pxal



uri. Mnlala hari ngngalun lama ka msnalaq ni msburaw smudal xiluy
pungu.Sgsun kana ka buraw hiyi. Snagun ni psaun sapuh. Duri o Ibuan
dngil tasil bhgay ka kana papak kika tduwa tminun ka bgurah hiyi ni
bgurah buut. Pxal rwahan ni pxal siisan tgaaw saw smjiyax ni mgragil
bi kana. Cishungi tru jiyax ni bitaq rima jiyax ka hiya. Tai saw meelih
ka bntagan qumi iyux na psisug kana hiyi siida, ida bi mqsuqi ka
hnlitan na da pxal pxal mlawa knrxan na ka hiya. Yami lglaqi kmlawa
hyaan o duma mskrut ni duma mslhkah ka qsahur nami uri. Klaun nami
balay ka knrxan na. Kisa balay bi asi hilit kska buut ni hiyi kida ksun.

Ana ya llpung bi knrbangan na ka hukut xiluy spat papak nii.

Luhay na sduuy ka bubu mu da. Klaun na bi psrana ni pslabang. Duma

o tluung teelngan ni mniq kska pajiq qnpahan qmrak parih saw pngusul
ga knhuway knhuway bi slulus gmeepah. Duma o tluung teelngan
qurug mqlahang bi mabal trabus. Duma uri o sdahar snawan ni mahu
lukus n1 mhidaw lukus. Qtaan mu ka bubu mu plkuh rqda, saw bi
emptakur. Ida ga sminaw pajiq, tmtu buut ni hiyi rudux, emphapuy
keeman, mnihur bi ka Inglungan mu uri da. Rngagan mu ka bubu mu [
Sangay da. Iya mmkay da. Bqani Iglaqi su ni deina su hug?] Ida ini
gbahang ka bubu mu. Ida ga mgmlux hiya nanak knhuway bi mmkay.
Bitaq na bi qduun do kika malu ka kuxul na. Qnita nami yami Iqlaqi do
ana saw bbilag msleexan ka uuda saw nii. Hiya do ngalan na saw
kingal uuda ddaun na kingal kndsan snparu bi gmita ni muda.

Qthur ni mqurug ka hnyigan bubu mu. Ini tduwa mksa uri. Kjiyax
kjiyax ida hiya nanak ga gseesu bi tluung paru tleengan qwarux ni
pspara kana uuda ddaun sapah.Ana manu asi ka hiya psdudul ni
psgasut kana. Nasi ini uda hiyan do kibi saw aji mttrawah ka Inglungan
na. Embrinah nami Imnglung ka kndsan na o ida ga pslhbun kdjiyax.
Wada na qduun ka kingal han o kingal bgurah slhbnun msriyu duri.
Qnita na txtaxa laqi na o mdka kana. Ana snaw ana kuyuh ngalan na
saw kingal hiyi mniq kska gsahur na kana. Yami Iglaqi o pnaah nami
malaqi siida do klaun nami balay kida.

Ini psiyaq wada maungat ka skbubu mu do pnurug nami gaya,wada
psgmaun swayi mu snaw ka kana hkhukut da. Ya hmuya binaw qulung
ku csdamat skbubu mu siida, ida mu ini shngii ka ngalan na saw dha
papak ka hukut xiluy spat papak nii.

